
Ágæti félagsmaður, 

Rekstur samstæðu SS fyrri hluta 2025 

Samstæða SS samanstendur af sam-
eiginlegum rekstri SS og dótturfélaga SS, 
Reykjagarði og Hollt og gott. 

Þrátt fyrir krefjandi aðstæður var afkoma 
samstæðunnar góð og betri en fyrra ár. Sjá 
nánar: 

https://www.ss.is/afkoma-a-fyrri-
arshelmingi-2025/ 

Félagsmenn njóta þess að SS er mjög traust 
félag og hefur burði til frekari upp-
byggingar. 

Sauðfjársláturtíð 

Sauðfjársláturtíð er fram undan og 
annasamar vikur að hefjast. Upplýsingar um 
sláturáætlun, innleggsverð, heimtöku ofl. 
má finna á heimasíðu SS: 

https://www.ss.is/saudfe-afurdaverd/ 

Engin breyting er á yfirborgunum í upphafi 
sláturtíðar. Innleggsverð hækkar um 4% að 
meðaltali frá fyrra ári. 

Lokun sláturhússins á Blönduósi eykur 
slátrun þeirra sláturhúsa sem eftir standa. 
SS hefur skyldur við bændur innan 
félagssvæðisins umfram aðra. Til að átta sig 
á þörf fyrir sláturgetu var auglýst í vor eftir 
bændum innan félagssvæðisins sem hefðu 
áhuga á að koma með nýtt innlegg til 
félagsins. Satt best að segja þá voru 
viðbrögð minni en reiknað var með. Í heild 
komu pantanir fyrir um 3 þúsund fjár sem 
nýtt innlegg. 

Er þetta lá fyrir var gengið frá ráðningu 
starfsfólks, húsnæði leigt auk alls annars 
sem þarf að binda löngu fyrir sláturtíð.  

Jafnframt var kynnt sláturáætlun haustsins 
með sláturgetu upp á um 99 þúsund fjár. Það 
má vel vera er haustar, og aukið álag á 
önnur sláturhús kemur í ljós, að fram komi 
mun meiri áhugi á innleggi hjá SS. Svigrúm 
til að slátra umfram sláturáætlun er lítið og 
mest hægt að bæta við 3-4 þúsund fjár. Þeir 
sem eru innan félagssvæðisins og vilja 
komast að, en hafa ekki pantað, ættu að 
huga að því fyrr en síðar. 

Það er alltaf áskorun að finna starfsfólk og 
húsnæði fyrir það yfir sláturtíð. Miðað við 
aðstæður má segja að það hafi tekist vel en 
vegna mikillar aukningar í ferðaþjónustu 
hækkar kostnaður við húsnæði ár frá ári. 

Áætlað er að flytja út um 240 tn af kjöti sem 
eru helst úrbeinuð slög, afskurður, fita og 
partar af minnstu lambaskrokkunum sem 
ekki er markaður fyrir innanlands. 

Sala á gærum gengur betur en fyrra ár en 
nokkrir gámar eru þó óseldir. Allar gallaðar 
gærur og minnstu gærurnar verða flokkaðar 
frá og þeim hent til að eyða ekki kostnaði í 
laka söluvöru. Áætlað er að um 10% af 
öllum gærum verði hent með þessum hætti. 

Kjötmat 

Kjötmat á að vera hlutlaus mælikvarði á 
gæði þeirra vöru sem bændur afhenda. 
Matið heyrir undir MAST. SS og öðrum er 
óheimilt að hafa nokkur afskipti af 
framkvæmd kjötmats annað en að aðstoða 
og eftir atvikum óska eftir eftirliti 
Yfirkjötmats til að tryggja samræmt 
kjötmat. 

Það er ljóst að erfiðlega hefur gengið að 
samræma að fullu mat á milli sláturhúsa 
sem orsakar óánægju bænda og hefur 
jafnvel áhrif á hvert bændur senda gripi til 
slátrunar. Mikill tími fer í umræðu um 
kjötmat, eftirlit með kjötmati og eftir 
atvikum yfirmat ef svo ber undir. 

https://www.ss.is/afkoma-a-fyrri-arshelmingi-2025/
https://www.ss.is/afkoma-a-fyrri-arshelmingi-2025/
https://www.ss.is/saudfe-afurdaverd/

Í Noregi hefur undanfarin ár verið þróuð 
tækni og aðferð til að meta holdfyllingu 
rafrænt og samræma með þeim hætti 
kjötmat fyrir bæði sauðfé og nautgripi.  

Aðferðin byggir á því að matsmaður metur 
fitu eins og áður og skráir hvort um er að 
ræða dilka eða fullorðið fé og í tilfelli 
nautgripa hvort um er að ræða holdakyn eða 
ekki. Lengd skrokksins er mæld með 
leysigeisla. Út frá lengd og þyngd er hægt 
að reikna meðal þversnið skrokksins sem er 
þá beintengt holdfyllingu.  

Í haust verða sett upp tæki og hugbúnaður 
til að meta með þessum hætti sauðfé í 
sláturhúsunum á Selfossi og á Sauðárkróki 
samhliða hefðbundnu mati. Stefnt er að því 
að haustið 2026 verði holdfylling eingöngu 
metin rafrænt og þurfi þá ekki lengur að 
ræða mismun á kjötmati milli sláturhúsa. 
Verkefnið er unnið í samvinnu við 
Yfirkjötmatið. 

 
Lengdarmæling með leysigeisla í sláturhúsi í Noregi 

Endurbætur á frystikerfi 

Frá síðustu sláturtíð hefur verið skipt um 
aðal ammoníaks frystivélina á Selfossi og í 
stað gamallar stimpilvélar sett ný 
skrúfupressa sem eykur afköst og 
rekstraröryggi. Þessi endurnýjun ásamt 
nýjum eimsvala („condenser“), sem var 
settur upp fyrir haustið 2024, gjörbreytir 
rekstri frystikerfisins. Kostnaður við nýju 
skrúfupressuna með uppsetningu var um 27 
mkr. 

 
Ný skrúfupressa sem eykur afköst og minnkar orkunotkun 

Nýr brennsluofn 

Sú skylda hvílir á afurðastöðvum að brenna 
vefum í áhættuflokki eitt. Þessir vefir eru 
einkum taugavefir fullorðinna nautgripa og 
áa og þar með talið hausar þessara gripa. 
Magnið sem SS þarf að brenna er um 170 tn 
á ári. 

Félagið á aðeins tvo valkosti. Annar er að 
brenna í eigin brennsluofni og hinn er mjög 
dýr og er að flytja þetta magn til Kölku  á 
Reykjanesi þar sem afkastamikil brennsla er 
starfrækt.  

Núverandi brennsluofn er kominn til ára 
sinna. Búið að kaupa afkastameiri brennslu- 

ofn sem annar rúmum tveimur tonnum á 
sólarhring og notar mun minni olíu en 
núverandi ofn. Bæði sá núverandi og sá nýi 
eru með eftirbrennara sem eyðir öllum 
efnum sem gætu gefið lykt.  

Nýi ofninn með skýli utan um kostar um 30 
mkr. og verður settur upp í lok október.

 
Nýr brennsluofn af gerðinni A50L frá Addfield í Bretland

Húsnæði á Hvolsvelli fyrir starfsfólk 

Starfsemi byggir á starfsfólki og það er ekki 
hægt að manna starfsemi vinnslunnar á 
Hvolsvelli nema hægt sé að bjóða fólki sem 
vill vinna hjá okkur aðgang að húsnæði 
a.m.k. til skemmri tíma uns það vill og getur 
fært sig á almennan markað. 

Í heild á SS húsnæði fyrir um 70 starfsmenn 
á Hvolsvelli. Hluti þessa húsnæðis er 16 
tveggja herbergja (50 m2) íbúðir í tveimur 
raðhúsum. 

 

Í undirbúningi er að byggja þriðja raðhúsið 
með 8 íbúðum. Í millitíðinni eru að hefjast 
innréttingar á svokölluðum prjónastofum á 
Hvolsvelli, sem SS á, til að breyta 
húsnæðinu í gistirými fyrir starfsfólk.  

Þar verða gistirými fyrir 24 starfsmenn. 
Kostnaður við breytingar á húsnæðinu er 
áætlaður um 125 mkr. eða um 5,2 mkr. á 
hvert gistirými að meðaltali. 

Á móti þessari viðbót mun SS selja eignir 
sem hýsa starfsfólk í dag. 

Teikning af gistirými í prjónastofu húsunum 

Sala og verð á áburði og kúafóðri 

Sala á áburði gekk mjög vel á liðinni vertíð 
og sífellt fleiri bændur sem sjá hag í því að 
kaupa hágæða einkorna áburð frá Yara til að 
lágmarka kostnað við framleiðslu á hágæða 
gróffóðri. Skv. upplýsingum um innflutning 
á áburði þá er Yara mest seldi áburður 
landsins með um 40% markaðshlutdeild. 

 

Áburður lækkaði um 5% fyrir síðustu 
vertíð. Nú eru því miður blikur á lofti vegna 
hækkunar á framleiðslukostnaði erlendis og 
bendir margt til að áburður muni hækka í 
næstu vertíð þó ekki liggi fyrir hver 
breytingin verður. 

 

 

 

 

 

 

 

 

 

 

 

 

 

Sala á hágæða kúafóðri frá Dlg gengur 
einnig vel og mörg bú komið til nýrra 
viðskipta.  

SS hefur fest verð á fóðri til lengri tíma 
þegar það er talið ráðlegt. Verð á fóðri hefur 
verið óbreytt frá því í september 2023 og 
verður óbreytt til loka janúar næstkomandi. 
Í því fellst að SS tekur á sig gengisáhættu ef 
gengi íslensku krónunnar veikist.  

 

Mest selda kúablandan, SS-16, kostar nú 
með 7% afslætti m.v. magnsamning 
92.284,-/tn auk vsk og hefur það verð verið 
óbreytt, eins og áður sagði, frá því í 
september 2023. Sjá nánar á: 

https://www.buvorur.is/fodur-nautgripir/ 

Staðan á kjötmarkaði 

Nýjustu upplýsingar um framleiðslu og sölu 
til loka júlí liggja fyrir í Mælaborði 
landbúnaðarins. Yfir 12 mánuði má sjá 
2,3% aukningu í framleiðslu á alifuglakjöti 
og 3,3% aukningu í framleiðslu á svínakjöti.  

 

 

 

Samdráttur í framleiðslu á kindakjöti er 
4,8%. Yfir 3 mánuði má sjá 5-6% samdrátt 
í framleiðslu á nautgripa- og svínakjöti. 

Sala á nautgripa- og svínakjöti er svipuð og 
það sem framleitt var. Athyglisverð er mikil 
aukning í sölu kindakjöts undanfarna 
mánuði sem lyftir sölunni yfir 12 mánuði 
upp í 8,6% aukningu. 

 

 
Framleiðsla til loka júlí 2025 

 

 

 

Sala til loka júlí 2025 

Vöruþróun og nýjungar 

Vöruþróunarhópur SS vinnur ötullega að 
þróun nýrra vara til að mæta óskum 
neytenda.  

Í vor setti félagið á markað tvær nýjar vörur 
á grillið úr íslensku svínakjöti sem hafa 
fengið mjög góðar viðtökur. Annars vegar 
grísahnakkasneiðar með parmesan og 
hvítlauk og hins vegar úrbeinaðar 
grísakótilettur með beikoni og gráðaosti. 

 
Grísahnakkasneiðar eru fitusprengdar og henta frábærlega 

á grillið 

 

 
Úrbeinaðar kótilettur, eru í raun hryggvöðvi, ljúffengur með 

keim af beikoni og gráðaosti 

SS uppfærir í sífellu 1944 línuna af 
tilbúnum réttum. Nýlega kom á markað 
ljúffengt mexíkóskt lasagne sem er 
hagkvæmur matur fyrir tvo. 

 
Mexikóskt lasagne með kjúklingi og bragðgóðu grænmeti 

Tískustraumar í mataræði breytast 
reglulega. Margir kjósa í dag bragðgóðan 
bita sem er hár í próteini og fitu en án 
kolvetna.  

Próteinbitinn frá SS er vara fyrir þá og 
hentar auk þess mjög vel sem snakk með 
köldum drykk. 

 
Bragðgóður próteinbiti í hentugri pakkningu 

Starfsfólkið á bak við SS 

Hjalti H. Hjaltason hóf störf hjá SS sem 
aðalbókari 1. apríl 1985. Hann tók ári síðar 
við sem deildarstjóri hagdeildar.  

Frá árinu 1987 var hann fjármálastjóri SS og 
jafnframt frá apríl 1988 staðgengill forstjóra 
þar til hann lauk störfum sem fjármálastjóri 
SS 30. júní 2025.  

Hjalti H. hefur samt sem áður ekki alveg 
sagt skilið við SS þar sem hann er 
eftirmanni sínum til aðstoðar eins og þarf, 
auk þess sem hann tekur að sér sérverkefni 
tengd fjármögnun og verkefni í 
búrekstrardeild félagsins. 

 

 

Áhugamál Hjalta eru fjölmörg en þar má 
m.a nefna gönguferðir um náttúru Íslands 
og erlendis. Skotveiði hefur Hjalti stundað í 
áratugi sem og stangveiði og skíði. Góð 
samvera með fjölskyldu og vinum skiptir 
Hjalta miklu máli. 

Hjalti er einn af um 350 starfsmönnum sem 
SS byggir á. 

 

 
Hjalti fullbúinn á fjalli 

Með kveðju, 
Sláturfélag Suðurlands svf. 

 

Steinþór Skúlason 

 


